Skatta- og avgjaldsmál- avgerðir

Mál nr.: Lóg: Avgerð tikin:

03-02-F021-2 Skattalógin § 25a, § 60 16.06.2004

Uppsagnarløn ikki roknað sum veiðuinntøka.

Samandráttur:

Út frá tí metan, at uppsagnarløn ikki er veiðuinntøka ella onnur inntøka eftir § 25a, stk.

1 og 2, sum skal viðgerast sum veiðuinntøka, avgjørdi Skatta- og avgjaldskærunevndin

at staðfesta avgerðina hjá Kommunalu skattakærunevndini.

Avgerð:

Toll- og Skattstovan hækkaði í 2002 skattskyldugu inntøku skattgjaldarans fyri 2001 við

6.070 kr. svarandi til tey 15% av 40.464 kr., sum kærarin hevði lækkað uppgivnu

uppsagnarlønina við.

Hesa avgerð kærdi skattgjaldarin til Kommunalu skattakærunevndini. Við avgerð frá 6.

desember 2002 staðfesti Kommunala skattakærunevndin hækkingina, sum Toll- og

Skattstovan hevði framt.

Skattakærunevndin segði soleiðis um málið:

Undir eftirlitsvitjan hjá P/F A er Toll- og Skattstovan komin fram á, at kærarin, sum hevur

verið við fiskiskipi hjá felagnum, hevur fingið uppsagnarløn, ið er skattað sum sjóinntøka

smb. skattalógini § 25a og § 60, stk. 1, nr. 9. Smb. nevndu § verður inntøkan minkað við 15%,

áðrenn skattur verður roknaður. Toll- og Skattstovan vísir á, at bert veiðuinntøkur ella

fiskipartar koma undir 15% lækkingina, og at uppsagnarløn er ikki ein slík intøka.

Toll- og Skattstovan vísir til dóm í Føroya Rætti tann 26. mars í ár, har ein føroyskur

eftirlitsmaður við japanskum tunfiskaskipi ikki fekk viðhald í, at inntøka hansara kom undir §

25a.

Frágreiðing um kæruna.

Kærarin hevur víst á, at grundgevingin fyri kæruni er, at uppsagnarlønin er beinleiðis tengd at

starvsviðurskiftunum umborð á skipinum, og at hetta eigur at samanberast við fiskipart,

soleiðis sum hetta hugtak er staðfest í § 60, nr. 9 í skattalógini. Kærarin metir ikki, at

grundarlag er fyri at gera mun á vanligu inntøkuni hjá manningini og tí inntøku, sum hann fær

í samband við uppsøgn úr starvi.

Skattakærunevndin førir fram.

Viðvíkjandi dóminum, sum T&S vísir til, metir nevndin, at støðan hjá eftirlitsmanninum við

tunfiskaskipinum er ikki júst tann sama, sum støðan hjá kæraranum. Eftirlitsmaðurin fekk løn

eftir starvsmannastiganum + siglipening, og rætturin legði dent á “de formelle ansættelses- og

lønningsforhold”.

Hjá kæraranum er støðan tann, at hann hevur fingið sjóinntøku, og uppsagnarlønin kemur í

staðin fyri hana. Hansara setanarviðurskifti eru øðrvísi, men hinvegin ber neyvan til at kalla

uppsagnarlønina veiðuinntøka (smb. § 25a) ella fiskipart (smb § 60 nr. 9). Uppsagnarlønin

verður ásett út frá minstulønini. Tað kann nevnast, at í viðmerkingunum til løgtingsmál nr. 26

frá 2. desember 1997 stendur: “Undir veiðuinntøku kemur ikki studningur, minstaløn,

minstiforvinningur o.a.m.”

Skattakærunevndin avgjørdi at staðfesta avgerðina hjá Toll- og Skattstovu Føroya.

Meirupplýsingar frá kærara:

Í kæruni til Skatta- og avgjaldskærunevndina sigur kærarin, at hann heldur fast við, at

uppsagnarløn hansara skal roknast sum inntøka sambært §§ 25a og 60, stk. 1, petti 9 í

skattalógini. Hann sigur, at rætt er, at talan er um uppsagnarløn, men uppsagnarlønin kemur í

staðin fyri fiskipart, og hvørki í lógarteksti ella í viðmerkingum til lógaruppskotið er nakað,

sum stuðlar undir sjónarmiðið um, at fiskimaður skal vera verri fyri skattliga, tá hann verður

sagdur úr starvi, enn starvsfelagir hansara, sum ikki verða sagdir úr starvi.

Serliga ger hann vart við, at lønin hjá eftirlitsmanni umborð á japanskum tunfiskaskipi als ikki

kann samanberast við støðuna hjá honum, og tí kann dómurin, sum skattakærunevndin vísir

til, ikki brúkast til samanbering í hansara máli. Eisini ger hann vart við, at dómstólarnir ikki

góðtaka indskrænkende/avmarkandi tulking, tá talan er um lóggávu, sum gevur borgaranum

sømdir. Í hesum sambandi verður víst til HR dóm í UFR 1959. 170 H.

Og tí ger kærarin galdandi, at um skattamyndugleikarnir ikki kunna vísa á sakliga grund til at

gera mun á sjóinntøku og tað, sum próvfast kemur í staðin fyri sjóinntøku, so eigur

kærunevndin at geva honum viðhald, tí talan er framvegis um føroyskan fiskimann, sum er

tengdur at fiskiskipi, og tá kann tað ikki vera rætt, at ein tilvildarlig uppsøgn so avgerandi skal

broyta skattligu støðuna hjá honum.

Á fundi í Skatta- og avgjaldskærunevndini 16. juni møtti advokatur kærarans. Hann endurtók

sjónarmiðini, sum vóru førd fram fyri Kommunalu skattakærunevndini, og tær upplýsingar og

grundgevingar, hann hevur givið í samband við, at málið varð kært til Skatta- og

avgjaldskærunevndina.

Frágreiðing frá Toll-og Skattstovuni, Stýrið:

Toll- og Skattstovan vísir á, at § 25a ásetir í fyrsta umfari, at tað bert er veiðuinntøka, sum er

fevnd av ásetingini. Hetta er ásett í § 25a, stk. 1, 1. pkt. Í stk. 3-7 eru serligar treytir ásettar

fyri at kunna rokna inntøku sum veiðuinntøku. Tað, sum kann roknast sum veiðuinntøka, er tí

bert tann inntøkan, sum uppfyllir treytirnar í stk. 3-7.

§ 25a, stk. 1, 2. pkt ásetir tó harafturat, at heilt ávísar inntøkur eisini kunnu verða viðgjørdar

eftir reglunum um veiðuinntøku. Her er talan um bjargingarløn, løn fyri sleip og annað, sum

ognast bátinum á veiðuferð, ella tá farið verður til hjálpar.

Hesar inntøkur eru tí ikki at rokna sum veiðuinntøku, men kunnu verða viðgjørdar eftir somu

reglum. Harafturat ásetir § 25a, stk. 2, 1. pkt., at ávís inntøka fyri heimaegning, tó bert undir

ávísum treytum, kann metast sum veiðuinntøka. Talan er í báðum førum (§ 25a, stk. 1, 2. pkt.

og § 25a, stk. 2, 1. pkt) um inntøku, sum ikki hevði kunnað verið roknað sum veiðuinntøka

eftir § 25a, uttan hesar serligu ásetingarnar. Talan er í báðum førum um eina væl defineraða

víðkan av teimum inntøkum, sum eru at meta sum veiðuinntøkur, og sum tí koma undir

reglurnar í § 25a í skattalógini. § 25a nevnir soleiðis úttømandi, hvørjar inntøkur kunnu koma

undir ásetingina. Harafturat er ásett í § 25a, stk. 2, 2. pkt., at øll onnur inntøka verður roknað

sum inntøka á landi og ikki sum veiðuinntøka.

Toll- og Skattstova Føroya vil tí halda fast við, at bert tær inntøkur, sum beinleiðis eru

nevndar í § 25a kunnu skattast sambært § 60, stk 1, nr. 9 í skattalógini.

Tað hevur sostatt ongan týdning, at uppsagnarløn er ein inntøka, sum kemur í staðin fyri

veiðuinntøku. Uppsagnarlønin er ikki veiðuinntøka og kann tí ikki skattast eftir § 25a smb. §

60, stk. 1, nr. 9 í skattalógini

Eisini kann vísast til viðmerkingarnar til ll. nr. 168 frá 30. desember 1997. Í viðmerkingunum

til teir einstøku kapitlarnar undir punktinum “Fiskimenn og sjómenn í langfarasigling

(Fiskimannaskatting)“ verður sagt: “Undir veiðuinntøku kemur ikki studningur, minstaløn,

minstaforvinningur o.a.m. Nevndu stuðlar verða skattliga viðgjørdir eftir vanligu reglunum í

skattalógini.“

Hesar viðmerkingar stuðla upp undir niðurstøðuna um, at inntøka, sum kemur í staðin fyri

veiðuinntøku, ikki kann verða viðgjørd eins og veiðuinntøka eftir ásetingunum í § 25a smb. §

60, stk. 1, nr. 9 í skattalógini.

Ætlanin hjá lóggevara hevur ikki verið, at inntøkur, sum koma ístaðin fyri veiðuinntøkur,

skattliga skulu viðgerast eins og veiðuinntøka.

Dómurin HR Ufr 1959.170, sum víst er til, snýr seg um spurningin, hvør hevur rætt til stuðul

eftir eini lóg frá 1955 um stuðul til fiskimenn, sum “røkja útróður“. Dómurin staðfestir, at

“útróður” fevnir um fiskiskap av øllum sløgum av skipum, tó undantikið trolarum. Sambært

hesum dómi var ikki møguligt at tulka lógina avmarkandi (“indskrænkende“). Fiskimenn við

dekksbátum høvdu tí eisini rætt til stuðul eftir lógini.

Toll- og Skattstovan metir, at málini kunnu ikki samanberast. Skattalógin § 25a definerar

greitt, hvat ein veiðuinntøka er. Uppsagnarlønin hjá kæraranum er ikki ein veiðuinntøka

sambært lýsingini av veiðuinntøku í § 25a, stk. 3-7. Heldur ikki gevur ásetingin pláss fyri at

víðka tulkingina, hvat ein veiðuinntøka er. Tað er greitt ásett, hvørji onnur sløg av inntøku

kunnu viðgerast eins og veiðuinntøka, og eisini er tað greitt ásett í § 25a, stk. 2, 2. pkt., at øll

onnur inntøka ikki verður roknað sum veiðuinntøka.

Og tí heldur Toll- og Skattstovan fast við, at uppsagnarløn ikki skal viðgerast sum

veiðuinntøka, og sostatt heldur ikki minkast við 15% eftir § 5a smb § 60 í skattalógini

Avgerð frá Skatta- og avgjaldskærunevndini:

Sum heimild fyri at lækka inntøkuna áðrenn skatting hevur kærarin víst til §§ 25a og 60, nr. 9

í skattalógini.

Skatta- og avgjaldskærunevndin metir, at § 25a úttømandi ger upp við, hvat

veiðuinntøka er, og hvør onnur inntøka kann viðgerast sum veiðuintøka og fáa 15%

lækking eftir § 60, nr. 9. Eisini sigur § 25a, stk. 2, síðsta pkt., at øll onnur inntøka – t.v.s.

inntøka, sum ikki beinleiðis er nevnd í stk. 1 og 2, 1. pkt. – verður roknað sum inntøka á

landi og ikki sum veiðuinntøka

Uppsagnarløn er ikki veiðuinntøka, men kemur ístaðin fyri veiðuinntøku. Uppsagnarløn er

ikki positivt nevnd sum eitt undantak til veiðuinntøku í § 25a, stk. 1 og 2. Og sum Toll- og

Skattstovan vísir á, so stuðla viðmerkingarnir til lógaruppskotið beinleiðis undir, at inntøka, ið

kemur ístaðin fyri veiðuinntøku, ikki skal viðgerast sum veiðuinntøka. So talan er ei heldur

um at tulka avmarkandi.

Út frá tí metan, at uppsagnarløn ikki er veiðuinntøka ella onnur inntøka eftir § 25a, stk.

1 og 2, sum skal viðgerast sum veiðuinntøka, avgjørdi Skatta- og avgjaldskærunevndin

at staðfesta avgerðina hjá Kommunalu skattakærunevndini.
